
1990 — 2000 чыллардағы хакас проза

1990-2000  чылларда  ӧӧнінде  чоохтар,  улуғ чоохтар,  очерктер  пазыл

парғаннар. 

И.Топоев «Туғаннар» чоохта пӱӱнгі чииттернің, ис-пайға, арағаа тартылып,

улуғ чонның кибірін ундупчатханнарын іле сығарча.

«Иртенгі  тан»  чыындаа  кірген  чоохтарда  И.Топоев,  С.Карачаков,

М.Торбастаев паза аннаң даа пасхалары, 80 чыллардағы хоныхтың аймах сарин

ӱзӱріп, чир-суғҷыларының омаларын хоостапчалар. 

Пу  тустағы прозада наа  сарыхтығ хоос  тоғыстар  тӧрееннер.  Оларның

аразында  саблығ кізілердеңер  пазылған  эссе-очерктер (Каркей  Нербышев

«Кӧрчем,  доктор»  (2005),  А.  Е.  Султреков  «Мыкайла»  (2009),  «Чиңіс  ӧрінізі

(2014),  ан.п.),  хайхастығ чоох (Л.  В.  Костякова «Сымбыл сынның хыйғызы»

(2010),  тархыннаңар очерктер (О.  Шулбаев  «Ханға  пурлуххан  тӱлгӱ чылы»

(2003), «Абек» (2013)), ан.п. 

Пу чылларда пазылған хоос тоғыстарның темаларынаңар паза пазылған

оңдайларынаңар  чоохтаза,  таныхтирға  кирек,  амғы  авторлар  тархынзар  даа

айланчалар,  пӱӱнгі кӱннеңер  дее  сағысха  тӱсчелер,  чон  кибірлерінеңер  дее

хынып пасчалар.

Олох туста хакас литературазында улуғ пӱдiстiг проза произведениелерi

чарыхха  сыхханнар.  Оларның аразында  Андрей  Андреевич  Халларовтың,

Дмитрий Иванович Чанковтың, Олег Петрович Шулбаевтiң хоос тоғыстарын

адирға  чарир.  А.А.  Халларов  «Чазыттығ чалаң» роман  пазып  пастаан,  че

тооспаан.

1993–1994 чылларда «Хан тигiр» альманахта Д. И. Чанковтың «Палиим

ам даа сыстапча» улуғ чооғы сыххан. Аның хынығ полтазы, ӱгредiглiг сағызы,

пай тiлi кӧп хығырығҷыларның хайиин тартхан.

2005  чылда  Д.И.  Чанковтың хоос  произведениелерi,  пiрiктiрiлiп,  пiр

чыындыда  сығарылғаннар.  Ол  адалған  «Торғайах  табызы».  Андағ полтыр

«Палиим ам даа сыстапча» улуғ чоохтың сын ады. Аның ӧӧн темазы  iҷенiң



омазына  чарыдылған,  олох  туста  анынаң палғалыстыра  чуртастың аймах

сарилары хоосталчалар: пастағы кӧӧленiс, чаа чоллары, чон кибiрлерi.  Iҷенiң

омазы  улуғ чоохты ӧтiре  парча.  Иң паарсастығ сӧстернең iҷезiне  улуғласты

читiрiп,  ӧӧн  матыр  позының хаҷанох  иткен  пырозын  сыыраттарда  искiрче.

Аннаң андар  чоох  изерiстiре,  иптiг  апарылча,  хығырығҷының алнында

матырның чуртазы олған тузынаң сығара чаа тоозылған тусха теере иртче.

Улуғ чоохты тиксi кӧр килзе,  аны кееркестiг  произведение тiп санирға

чарир.  Анзы  улуғ чоохтың ӧӧн  сағызынаң даа,  тiлiнең дее  палғалыстығ.

Хығырығҷыны авторның чалахай кӧңнi, тӧреен чирiнеңер сағызы аптапча: «О-о

тӧреен чирiм!  Ӱр кӧрбедiм мин синi.  Хайда даа чӧрзем, хаҷан даа хараамда

полчазың.  Хорлап  ахчатхан  сууҷаамның ӱнiн  исчеңмiн,  аалдағыларымның

омаларын кӧрҷеңмiн. Андағ аарлығ, чағын полтыр кiзiнiң тӧреен-ӧскен чирi. Ол

уламох аарлығ полчаттыр, хаҷан син ырах чирде чӧрчетсең, ағаа хоза, чирiңзер

айланары  iкiнҷiлестiг  полчатса.  Аннаңар  пос  чирiнзер  айланғаны  –  ол  улуғ

часка, иң улуғ ӧрiнiс».

Пос чонының аймах кибiрлерi улуғ чоохтың страницаларында iдӧк чарых

хоосталчалар.  Чиит улусха чапсых полар иргi кибiрлернең танызары:  ӱлӱкӱн

тузындағы, от тоғызындағы, ан. пасх. Улуғ чоохтың ӧӧн сағызы аның халғанҷы

чолларында чарыдылча:

«Улуғ кӧӧленiстi сынабаан, аны пiлбеен кiзi – хынысты читiре паалап

полбас.

Iҷедең чара  чуртап,  сидiктернi тобырбаан кiзi –  iҷее  читiре  паарсап

полбас.

Ада чир-суун арачылап, чуртазын даа айабин, чааласпаан кiзi – Ада чир-

суу ниме полчатханын пiлбес тее, арса».

Мындағ тирең сағыстарнаң тоозылча  «Торғайах  табызы» улуғ  чоох.

Автор  произведениезiн  пiр  туста  чааҷы,  ӱгретчi паза  чайаачы  кiзi чiли  пас

салған. Аның чуртас хоостыра тӧреен сағыстары тӧлдең тӧлге чуртир.

О.П.  Шулбаевтiң «Ханға  пурлуххан  тӱлгӱ чылы» очеркі 2003  чылда

сыххан.  Аның алнында  ол  кизекти  «Хакас  чирi»  газетада  чарых кӧрген.  Пу



произведениеде  наа  тема  кӧдiрiлче.  Ол  пыро  чох  чарғылатханнарның ӱлӱзi.

Авторның сӧстерiнең,  очерк  чарыдылча  «Иреелестiг  ӱлӱске  урунған  аарлығ

ағамның, Андрей Данилович Шулбаевтiң (Албынахтың), чарых хумартхызына».

Очеркте  отыс  чылларда  полған хорылыстаңар чоох парча.  Ол киректер чир-

суубыстың аймах орыннарында иртчелер, че  ӧӧнiнде  Тлаҷах аалда, Таштыпта

паза  Іскеркi заставада.  Iди  автор  сынында  полған  нимелердеңер,  сынында

чуртаан кiзiлердеңер хоос iстезiг апарча.

Он палазын азахха турғызар  ӱчӱн,  хол ла кӱзiнең пик хоныхха читкен

Албынах,  тик  чирдең чон  ыырҷызы  чiли  пыроладып,  1938  чылда,  тӱлгӱ

чылында, атысха чарғыладыбысхан. Аның матыр iстенiс чолы постаң тузынаң

сығара халғанҷы кӱнiне читiре чарыдылча. Аның палалары пабазының адына

турыстығ ӧскеннер.  О.П.  Шулбаев  ағазының,  пабазының,  оларның

харындастарының оңнығ киректерiн, ах сағыстарын чонға читiрче.

Очерктiң ӧӧнiне  пiр  кiзiнiң чуртас  чолы алылған  даа  полза,  мында  ол

тустағы  тиксi чонның ӱлӱзi кӧзiдiлген.  Аалдағы  чонның хонии,  аңҷылар

кибiрлерi,  аймах  кiзiлернiң оңдайлары  киртiстiг  паза  хоос  чарыдылчалар.

Авторның тiлi тирең сағыстығ,  иптiг,  пай.  Чир-чайаанның омазы  аалдағы

iстенiснең палғалыстыра  хоосталча.  Иргi паза  диалект  сӧстерi килiстiре

тузаланылчалар. 

Паза  сағамғы  хакас  литературазы  тиксі  Россияның  чоннарының

литератураларыох чіли ікі тілнең тиліп одырча. Пістің писательлер удаа орыс

паза хакас тілінең пасчалар.

